Í Mark

Helstu stefnumál Höllu Gunnarsdóttur, frambjóðanda til formanns KSÍ

Fyrst var fótbolti bara besta afþreyingin á skólalóðinni. Ég hljóp fram og aftur í alltof stórum snjóbuxum en þurfti reglulega að spyrja í hvaða mark ég ætti að skora. Smám saman varð íþróttin að einhverju miklu meira. Í fótbolta lærði ég mikilvægustu lexíu æskuáranna: að sigra og tapa. Ég lærði að spila til að vinna en rífa mig ekki niður þótt ekki gengi allt eftir. Ég lærði að vinna í hópi, hópi þar sem ekki endilega eru allir á sama getustigi. Ég lærði að verjast og sækja, bíta á jaxlinn og fagna. Ég hélt áfram að vaxa, en líka það hlutverk sem fótbolti spilaði í lífi mínu. Smám saman hætti fótboltinn að vera „bara áhugamál“ og breyttist í lífstíl: Hugleiðsla og hreyfing í senn.

Að kenna öðrum fótbolta víkkaði sjóndeildarhringinn enn frekar. Þá hættir fögnuðurinn að snúast aðeins um mörk og fer að snúast um gleðina yfir að innkastsæfingin heppnist vel. Allt í einu verður jafngaman þegar veikasti hlekkurinn í liðinu dettur án þess að gráta eða sendir góða fyrirgjöf eins og að horfa á Ísland skora á móti Frökkum.

Hvert sem ég hef komið hefur fótboltinn verið með mér. Ég fór til Rúmeníu til að taka þátt í evrópsku verkefni miðuðu að tómstundastarfi, en var fyrr en varði komin út á völl að gleðjast yfir því hvað fótbolti getur hratt brotið niður múra milli ólíkra hópa. Í Tælandi ætlaði ég að taka hefðbundna æfingakennslu en var farin að þjálfa afreksunglinga tvisvar á dag.

Og núna er ég í framboði til formanns KSÍ.

Hér á eftir eru tillögur að markmiðum fyrir nýtt starfsár Knattspyrnusambands Íslands ásamt hugmyndum að því hvernig megi vinna að markmiðunum. Tekið skal fram að þetta er ekki tæmandi listi eða múlbundin markmiðaskrá, heldur aðeins nasasjón af því sem mér finnst koma til greina að setja á dagskrá sem formaður KSÍ. Allar ákvarðanir þarf að taka í samráði við félögin í landinu, því að það eru þau sem eru sambandið. 
Með von um góð viðbrögð,

Halla Gunnarsdóttir

Kvennalandsliðið

Markmið:
Koma íslenska kvennalandsliðinu í fremstu röð og stefna á þátttöku í stórmóti 
Hugsanlegar leiðir að markmiðinu:

Konur í landsliðinu eru ekki í eins góðri stöðu og karlar sem eru flestir atvinnumenn. Það landsliðsfólk, sem ekki hefur fótbolta að aðalstarfi, fái vinnutap bætt.

Auka áhuga á leikjum í samstarfi við fjölmiðla. Beinar útsendingar verði frá útileikjum liðsins.
Reyna að ná samningum um að sýnt verði beint frá Heimsmeistaramótinu. 
Auglýsa leiki liðsins enn frekar. Einnig mætti auglýsa leikmennina og ýta undir fjölmiðlaumfjöllun um þær. 
Koma á fleiri æfingaleikjum. 

Hvetja aðildarfélögin til að fá stelpur sem æfa fótbolta á völlinn, enda landsliðskonur góð fyrirmynd fyrir þær sem yngri eru.
Greinargerð:

Það á að vera draumur hverrar stelpu sem æfir fótbolta að geta síðar spilað fyrir hönd landsins síns. Sá draumur má ekki vera of fjarlægur. Til þess að það gerist þarf landsliðið að vera sýnilegt. Við höfum orðið vör við mjög góðan vilja og áhuga hjá fjölmiðlafólki á kvennafótbolta og því ætti fyrirstaðan ekki að liggja þar. Gott og sýnilegt landslið eykur áhuga á fótbolta.
Karlalandsliðið

Markmið: 

Halda áfram því góða starfi sem unnið hefur verið 
Greinargerð:

Það á að vera draumur hvers stráks sem æfir fótbolta að geta síðar spilað fyrir hönd landsins síns. Gott og sýnilegt landslið eykur áhuga á fótbolta..
Meistaraflokkur kvenna

Markmið: 
Að auka áhuga á úrvalsdeildinni með því að gera hana jafnari og skemmtilegri og þannig að það sé veruleg hvatning fyrir fyrstu deildar lið að bæta sig.
Hugsanlegar leiðir að markmiðinu:

Setja reglur um liðaskipti leikmanna til að koma í veg fyrir að ungar stelpur sitji á bekknum hjá stóru liðunum en öðlist litla leikreynslu. Komið hafa fram tillögur sem vert er að skoða, t.d. að önnur lið megi ekki hafa samband við leikmenn undir 18 ára aldri, að fjöldi leikmanna hvers liðs verði takmarkaður eða að félög þurfi að greiða uppeldisbætur fyrir leikmenn úr yngri flokkum. 
Tillögur sem liggja fyrir ársþingi KSÍ um varalið geta komið sér vel til að allir leikmenn fái leikreynslu. Hins vegar gæti þetta komið til endurskoðunar ef það verður til þess að stærri liðin verði öll með varalið á kostnað þeirra smærri. 

Reyna að auka áhuga fjölmiðla á leikjum, til þess að það virki þurfa leikirnir að vera meira spennandi. 

· Mögulegt er að skoða breytingar á keppnisfyrirkomulagi, t.d. með því að tvískipta úrvalsdeildinni eftir fyrstu umferð að vori eða reyna að bæta við einni deild til viðbótar.
· Reyna að efla keppni í 2. flokki til að ungar stelpur detti ekki út þegar þær eru látnar spila með meistaraflokki. 
Greinargerð

Einhliða fjölgun liða í úrvalsdeild getur komið illa niður á fyrstu deild þar sem bilið milli deildanna breikkar þá enn frekar. Komi til breytinga á keppnisfyrirkomulagi væri hins vegar mögulegt að spila eina umferð að vori og láta svo efstu liðin í úrvalsdeild keppa sín á milli um meistaratitilinn en neðri liðin keppa við efstu liðin í fyrstu deild um sæti í úrvalsdeild. Kvennaknattspyrnan glímir við ýmis vandamál. Lið á landsbyggðinni eiga oft erfitt uppdráttar og þá sérstaklega þau sem ekki falla undir b-riðil. Hugsanlegt að leyfa nýjum liðum, t.d. á Suðurlandi, að leika frekar í b-riðli til að þau eigi meiri möguleika í keppninni.
Áhugi fjölmiðla og almennings á leikjum í úrvalsdeild kvenna verður ekki meiri meðan getumunur liðanna er eins mikill og raun ber vitni. Allar breytingar á keppnisfyrirkomulagi og öðrum þáttum þurfa að sjálfsögðu að vera unnar í samráði við félögin, stærri sem smærri. 
Meistaraflokkur karla
Markmið: 

Halda áfram því góða starfi sem unnið hefur verið, reyna að gera smærri liðum auðveldara fyrir að hasla sér völl í efstu deildum og reyna að stuðla að því að ungir knattspyrnumenn í stærri liðum fái leikreynslu

Hugsanlegar leiðir að markmiðinu:

Tillögur um varalið sem liggja fyrir KSÍ þinginu geta komið sér vel fyrir stærri lið.
Reyna að búa þannig um hnútana að smærri lið sem komast upp í efri deildir þurfi ekki að glíma við það mikil fjárútlát að það verði þeim of þungur baggi.
Yngri flokkar
Markmið: 

Efla starf yngri flokkanna enn frekar með það að leiðarljósi að öll börn fái tækifæri til að spila fótbolta á sínum forsendum. Sérstaklega þarf að hlúa að stelpum í fótbolta því þær eiga oft undir högg að sækja
Hugsanlegar leiðir að markmiðinu:

Halda á lofti góðum fyrirmyndum.
Félög með öfluga yngriflokkastarfsemi fái fulltrúa á landsþingi KSÍ.
Næst þegar grundvöllur skapast til auknara fjárframlags til félaganna verði stefnt að því að félög sem eru með starfsemi fyrir bæði kyn fái tvöfalt framlag. 
Halda áfram að efla þjálfaramenntun og byggja á þeim góða grunni sem þar hefur verið lagður. 
Leggja meiri áherslu á fjölbreytta hreyfingu tengda fótbolta til að koma í veg fyrir að börn missi áhugann eða glími síðar við álagsmeiðsl. Vinna gegn því að ungar stelpur séu látnar spila of mikið upp fyrir sig því oft hafa þær ekki þroska til þess.

Tillaga sem liggur fyrir ársþingi KSÍ um markverði er góð til að efla markmannsþjálfun í yngri flokkum.

Mögulegt að reyna að koma á samstarfi við grunnskóla til að reyna að auka möguleika stelpna á að spila fótbolta í frímínútum.
Þróa „mentor“ kerfi þar sem eldri leikmenn taka að sér yngri leikmenn og veita þeim hvatningu og aðhald. Mynda þannig samband milli hópa sem aftur styrkir innra starf félagsins og eflir félagsþroska.

Greinargerð

Samkvæmt þeim lögum sem taka að öllum líkindum gildi eftir ársþing KSÍ skulu „allir vera jafnir fyrir lögum og reglugerðum KSÍ og njóta réttinda án tillits til kynferðis, kynhneigðar, trúarbragða“. Þetta er gott og göfugt markmið en því þurfa líka að fylgja efndir og stundum getur þurft að grípa til sérstakra aðgerða, t.d. ef um kynþáttafordóma er að ræða. 
Sífellt betur er staðið að þjálfaramenntun á Íslandi. Enn heyrast þó sögur af börnum sem hrökklast út úr íþróttinni með lítið sjálfsmat. Samkynhneigðir drengir upplifa sig oft óvelkomna í íþróttinni og stelpur haldast síður í henni en strákar. Erlendis hafa vandamál með kynþáttafordóma komið upp í sambandi við fótbolta en KSÍ hefur þegar stigið öflug skref í að vinna gegn því að slík vandamál nái fótfestu hér á landi. Fótbolti er leikur sem þarf ekki tungumál og því ætti börnum sem ekki tala íslensku að eignast vini og læra á íslenskt samfélag innan knattspyrnuhreyfingarinnar.

Nýlegar rannsóknir benda til þess að börn fátækra foreldra leggi síður stund á íþróttir. KSÍ þarf að beita sér fyrir því að öll börn hafi tækifæri til að stunda fótbolta. Knattspyrna er kjörið tæki til að nota í baráttu gegn hvers kyns mismunun enda um að ræða vinsælustu íþrótt í heimi. Jákvæð upplifun af fótbolta sem barn eykur líkur á því að barnið verði áfram viðloðandi íþróttina og hreyfinguna fram á fullorðinsár.
Ímynd KSÍ/Innra skipulag
Markmið: 

Bæta ímynd KSÍ gagnvart almenningi og efla samstarf við aðildarfélögin, með það að leiðarljósi að fótbolti sé fyrir alla
Hugsanlegar leiðir að markmiðinu:

Gagnsæ stjórnsýsla: Fjármál KSÍ séu opinber og fundargerðir birtist jafnóðum á heimasíðu KSÍ.
Reyna allt til að draga úr kostnaði við yfirbyggingu svo að fjármunir nýtist sem best í þágu aðildarfélaganna. 
Kanna möguleikann á að koma á siðanefnd sem tekur á málum sem koma upp utan vallar, s.s. illu umtali, kynþáttahatri, kvenfyrirlitningu og öðru sem skaðar knattspyrnuna.
Standa fyrir fjölbreyttari fótboltamótum, t.a.m. blönduðum mótum eins og gert hefur verið á Norðurlöndunum og víðar.
Gera launuð og ólaunuð störf innan knattspyrnuhreyfingarinnar eftirsóknarverð með það fyrir augum að hreyfingin sé opinn og uppbyggilegur félagsskapur.
KSÍ þarf, í samstarfi við aðildarfélögin, að vinna markvisst að því að fá ungt fólk og konur til að taka að sér dómgæslustörf. Mikilvægt er að ná til fólks sem hefur áhuga á fótbolta en ekki endilega á að æfa íþróttina. Jákvætt umhverfi og góður félagsskapur auðvelda þetta. Því er mikilvægt að KSÍ standi með dómurum og bregðist hart við svívirðingum, sérstaklega í garð kvendómara.

Halda áfram að byggja upp gott samstarf við Knattspyrnuþjálfarafélagið.

Vinna frekari stefnumótunarvinnu þar sem sett eru fram skýr markmið varðandi ólíka þætti knattspyrnustarfs og hvernig skuli vinna að þeim.

Vera með skýra og virka jafnréttisstefnu.
Greinargerð:

Allir þeir hópar sem spila fótbolta utan KSÍ eru til marks um að ekki finni allir sig innan hinnar opinberu hreyfingar. Fótboltafélagið Styrmir er gott dæmi. Samkvæmt áðurnefndum lögum á KSÍ að vinna að eflingu fótboltans í landinu. KSÍ getur hæglega staðið fyrir fjölbreyttari mótum sem þyrftu ekki endilega að kosta mikla peninga. Á Norðurlöndunum og víðar eru haldin blönduð mót bæði innan- og utanhúss þar sem liðin þurfa að vera skipuð leikmönnum af báðum kynjum. Slík mót ýta enn frekar undir fótboltaiðkun stelpna og kvenna og brjóta um leið niður þá miklu kynjamúra sem eru í fótbolta.
Konur taka síður að sér störf innan knattspyrnuhreyfingarinnar. Kvendómarar eru sjaldgæf sjón þótt fjöldi kvenna hafi lokið dómaranámskeiðum hjá KSÍ. Eins og Sigríður Bjarnadóttur, formaður Badmintonssambands Íslands, hefur bent á eiga samfélagslegir þættir hér hlut að máli. Konur hafa lægri laun og taka oft meiri ábyrgð inni á heimilum en karlar. Þ.a.l. hafa þær minni frítíma til að sinna störfum á borð við dómgæslu. Skortur á dómurum er viðvarandi vandamál og ef helmingur landsmanna telur sig engan veginn geta sinnt slíkum störfum er strax stórt skarð höggvið í hóp mögulegra dómara. Félögin geta t.d. komið til móts við dómara með einhvers konar umbunum, t.d. frímiðum á leiki eða niðurfellingu æfingagjalda barna. KSÍ þarf að taka harðar á öllum svívirðingum í garð dómara. Þetta á ekki síst við um þær svívirðingar sem beint er gegn kvendómurum, en til eru of mörg sorgleg dæmi um slíkt.
Svo virðist sem ákveðnir samskiptaörðugleikar séu milli KSÍ og sumra aðildarfélaganna. Hugsanlegt er að þar sé ómakleg gagnrýni á sambandið á ferð en það er engu að síður vandamál ef félög sem eru aðilar að KSÍ upplifa sig fjarlæg sambandinu og að þau geti ekki leitað til þess. Þessa samskiptaörðugleika þarf að lagfæra. KSÍ er fyrst og fremst þjónn félaganna í landinu og á að starfa sem slíkur.

Formaður KSÍ

Markmið: 

Formaðurinn er andlit KSÍ út á við. Hann verði sýnilegur sem slíkur, góð fyrirmynd og alltaf tilbúinn að taka upp hanskann fyrir fótbolta þegar að honum er vegið.

Greinargerð:

Samkvæmt nýjum lögum KSÍ er hlutverk sambandsins 
a. að hafa yfirstjórn íslenskra knattspyrnumála,

b. að vinna að eflingu knattspyrnu í landinu,

c. að setja íslenskri knattspyrnu lög og reglur og að framfylgja þeim,

d. að sjá til þess að knattspyrnulögunum og reglum KSÍ sé fylgt,

e. að standa fyrir knattspyrnumótum á Íslandi,

f. að standa vörð um uppeldislegt gildi knattspyrnu og heiðarlegan leik,

g. að koma fram erlendis fyrir hönd knattspyrnu á Íslandi,

h. að tefla fram landsliðum og félögum í alþjóðlegri keppni.

Formaður á að sjá til þess að stjórnin uppfylli þessar skyldur sínar. Formaðurinn er jafnframt andlit KSÍ og þarf að koma fram fyrir hönd sambandsins. Þess vegna er mikilvægt að formaðurinn sé góð og hvetjandi fyrirmynd, knattspyrnunni til heilla. Formaður KSÍ er fyrst og fremst þjónn félaganna í landinu og á að gera allt sem í hans valdi stendur til að halda á lofti góðri ímynd fótboltans.

Hver er þessi Halla?

Halla Gunnarsdóttir er uppalin í Mosfellsbæ og hefur því alltaf átt erfitt með að spila fótbolta í öðrum lit en rauðum. Hún fór úr Kvennaskólanum í Kennara-háskólann og útskrifaðist þaðan árið 2003. Hún bjó í Danmörku í einn vetur og í Ástralíu í nokkra mánuði. Veturinn 2004-2005 fór Halla í fyrirlestraferð um landið til að kynna verkefnið sitt Úr viðjum vanans sem er drög að kennsluefni fyrir grunnskóla um kynferðislegt ofbeldi. Halla hefur einnig starfað í sjónvarpi og var sl. vetur í Sunnudagsþættinum á Skjá einum og síðar með eigin þátt sem kallaðist Þetta fólk og fjallaði um ólík lönd í heimnum. Halla er blaðamaður á Morgunblaðinu og elur manninn á Alþingi þar sem hún skrifar misspennandi fréttir af því sem þingmenn þjóðarinar taka sér fyrir hendur. Að auki leggur hún stund á meistaranám í alþjóðasamskiptum við Háskóla Íslands. Halla er fótboltastelpa, hagyrðingur í þjálfun, amatör í gítarleik og kannski örlítið ofvirk. Og síðast en ekki síst: Halla er rétta manneskjan í formannsstól KSÍ!

Stefnuskrá Höllu Gunnarsdóttur

